
№2-4009/15 

ШЕШІМ

Қазақстан Республикасы атынан

07 шілде 2015 жыл                                          Шымкент қаласы

Оңтүстік Қазақстан облысы Шымкент қаласының Абай аудандық соты құрамында:

төрағалық етуші судья М. Ж. Тиметов,

хатшылықта С. Аяпов болып,

Тұтынушылар құқығын қорғау жөніндегі қоғамдық бірлестіктің төрағасы Б. Тулентаевтың, «Технодом оператор» АҚ –ның өкілі Е. Кимнің, аудармашы А. Атаниязованың, тұтынушы Т. Бердибековтың қатысуымен ашық сот отырысында, сот залында, талапкер Оңтүстік Қазақстан облыстық тұтынушылар құқығын қорғау жөніндегі қоғамдық бірлестіктің тұтынушы Бердибеков Турман Амантурдиевичтың мүддесі үшін жауапкер «Технодом оператор» АҚ-нан тауар үшін төленген ақшаны қайтару, шығынды өтеу және тұрақсыздық айыпақы өндіру туралы азаматтық ісін қарап,

АНЫҚТАҒАНЫ:

Талап арызда 17.09.2014 жылы Т. Бердибеков баласы А. Бердибеков екеуі «Технодом оператор» АҚ-ның Шымкент қаласы, Темірлан тасжолы, №19 ғимаратта орналасқан дүкенінен 119 990 теңгеге теледидар сатып алып, үйге әкеліп қосқанда теледидардың ақауы байқалғансоң 19.09.2014 жылы дүкенге қайта апарып өткізгенін, сатушы теледидарды алып қалғанын, 19.09.2014 жылдан 16.02.2015 жылға дейін 120 күн теледидар дүкенде жатқанын, тұтынушылардың құқығын қорғау жөніндегі қоғамдық бірлестіктің араласуымен дүкеннен теледидарды 16.02.2015 жылы алып, кепілдік жөндеуге авторластырылған сервистік орталық «Аскон-7» ЖШС-нің шеберханасына алып барғанда олар тауарды шығарушы зауытттың кепілдік талонын талап еткенін, 120 күннің айыппұл сомасы 143 988 теңге болатынын көрсетіп, жауапкерден Бердибековтың пайдасына 143 988 теңге тұрақсыздық айыбын төлетуді, жауапкер Бердибековке мәжбүрлеп төлеткен 15 000 теңгені қайтаруды, өкілге төленген 60 000 теңгені өтетуді сұраған.

Сот отырысында Т. Бердибеков баласы А. Бердибеков басқа да тұрмыстық заттармен бірге «Хоум Кредит» АҚ» арқылы дүкеннен 17.09.2014 жылы 42LB582V-ZG LED теледидарын несиеге 119 990 теңгеге сатып алғанын, сатып алған кезде тексергенде теледидар жарамды болғанын, сатушы теледидарды сатқан кезде екі жылға серия №2674123 «Техно сервис» кепілдік сертификатын бергенін, басқа құжат бермегенін, теледидарды үйге алып барып қосқанда теледидар бейнені көрсетіп, дыбысы шығып тұрғанын, алайда экранда көлденең 
және жоғарыдан төмен қарай арасы 15 см шамасында сызықтар пайда болғанын, ол сызықтардың арасынан бейнелер анық көрініп тұрғанын, содан кейін баласы А. Бердибеков 19.09.2014 жылы теледидарды дүкенге алып келгенін, Әсем деген сатушы теледидардың ақауы бар екенін көріп, «тастап кетіңдер, айырбастау, не жөндеу мәселесін Алматыдағы басшылар шешеді» деп, теледидарды қабылдап алғанын, одан кейін 04.10.2014 жылы дүкенге өзі барып, теледидарды ауыстырып беру туралы айтқанда тағы да «күтіңіз» деп айтқанын, баласы А. Бердибековтың 30.09.2014 жылы жазған арызы да жауапсыз қалғанын, одан кейін 20.11.2014 жылы «Оңтүстік» тұтынушылардың құқығын қорғау қоғамдық бірлестігіне С. Кейкиевке құқығын қорғау туралы арыз жазғанын, ол «әне-міне бітіріп беремін» деп бір жарым, екі ай әурелеп, осы Б. Тулентаевқа сілтегенін, одан кейін де Т. Бердибеков өзі дүкенге бірнеше рет барғанын, мәселе шешілмегенін, сөйтіп жүргенде 2015 жылдың ақпан айы болғанын, содан соң тұтынушылардың құқығын қорғау жөніндегі қоғамдық бірлестікке арыз жазып, сол бірлестіктің өкілімен бірге 16.02.2015 жылы дүкенге барып, теледидар мен дүкен директоры Лигайдың хатын алғанын, сол күні теледидарды «Аскон-7» авторластырылған сервис орталығының шеберханасына апарып көрсеткенде олар «өндірушінің кепілдік талоны жоқ» деп қабылдамағанын, серия №2674123 «Техно сервис» кепілдік сертификатын мойындамағанын, алайда теледидарды электр тогына қосып тексеріп көріп, «өндірушінің кепілдік талонын алып келсеңіз де тегін жөнделмейді, себебі механикалық бүлінген» деп түсіндіргенін, одан кейін 23.02.2015 жылы тұтынушылардың құқығын қорғау жөніндегі қоғамдық бірлестігінің жауапкерге кінә қою хаты тапсырылғанын, жауапкер талабын ерікті түрде орындамаған соң сотқа жүгінгенін, 16.06.2015 жылы теледидарды «Эврика Сервис» ЖШС-не алып барып көрсеткенде «дисплей механикалық бүлінген» деп кепілдік қызмет көрсетпегенін, ол қорытындымен келіскендерін көрсетіп, жауапкерден теледидардың құны 119 990 теңгені өндіруді, қызмет көрсету мерзімін бұзғаны үшін 120 күнге 143 988 теңге айыпақы өндіруді, өкілдің көмегіне төленген соманың 14 000 теңгесін өндіруді, жауапкердің сатып берген сертификатына төлеген 15 000 теңгені қайтаруды сұраған.
Сот отырысында жауапкер өкілі Е. Ким 17.09.2014 жылы А. Бердибеков «Технодом оператор» АҚ-ның Шымкент қаласы, Темірлан тасжолы, №19 ғимаратта орналасқан дүкенінен 119 990 теңгеге LG 42LB582V LED теледидарын,  серия №2674123 «Техно сервис» кепілдік сертификатын сатып алғаны, 19.09.2014 жылы теледидарды дүкенге А. Бердибеков қайта әкеліп өткізгені, теледидардың ақауы бар екенін көріп, алып қалғаны рас екенін, теледидарды сатқан кезде тұтынушы ақауы жоқ екенін тексеріп көріп, барлық құжаттарымен бірге алып кеткенін, теледидар құжат бойынша А. Бердибековке сатылғанын, 19.09.2014 жылы теледидарды дүкенге А. Бердибеков алып келгенін, себебі АҚ-ның жұмысына байланысты егер сатылған тауардың ақауын қалпына келтіру онша қымбатқа түспейтін болса дүкен өз есебінен тегін жөндеп беру жағдайы қарастырылғанын, осы мәселені шешу қажеттілігіне байланысты теледидарды алып қалғанын, содан Бердибеков Турман 04.10.2014 жылы келген кезде Бердибеков Адилбектен Бердибеков Турманға берілген сенімхат болмағанын, 
одан кейін Бердибеков Турманның дүкенге тағы да сенімхатсыз бір-екі рет келгенін, алайда ақауды жөндеу көп қаражат қажет ететіні белгілі болған соң тегін жөнделмейтін болғанын, содан кейін оны хабарлайын десе Бердибеков Адилбек дүкенге өзінің мекенжайы туралы мәліметті қалдырмағанын, және теледидарды Бердибеков Адилбек сатып алғандықтан Бердибеков Турманға сенімхат берілмегендіктен теледидарды Бердибеков Турманға бермегенін, ол 16.02.2015 жылы Бердибеков Адилбектің атынан сенімхат алып келгенін, сол күні теледидарды Бердибеков Турманға беріп жібергенін, сондықтан 16.02.2015 жылға дейін теледидарды дүкенде ұстау заңға қайшы келмейтінін, өндірушінің кепілдік талоны бір жылға ғана берілетінін, «Технодом» сауда үйінің атынан берілген серия №2674123 кепілдік сертификаты екі жылға сатып алушының еркіне сай берілетінін, бұл сертификатты сатып алу немесе алмау сатып алушының өз еркі екендігін, А. Бердибеков ол сертификатты өз еркімен сатып алғанын, оған ешкім зорлап немесе алдап бермегенін, «Технодом» АҚ тарапынан ешқандай заң бұзылмағанын көрсетіп, теледидардың құны 119 990 теңге өндіру, қызмет көрсету мерзіміні бұзғаны үшін 120 күнге 143 988 теңге өндіру, өкілдің көмегіне 14 000 теңге өндіру, дүкеннің өз атынан берілген сертификаттың құны 15 000 теңгені қайтару туралы талаптың барлығын қанағаттандырусыз қалдыруды сұрады. 

Сот тараптардың түсініктемелерін, іс құжаттарын зерттеп, төмендегі тұжырымға келеді.

17.09.2014 жылы А. Бердибеков «Технодом оператор» АҚ-ның Шымкент қаласы, Темірлан тасжолы, №19 ғимаратта орналасқан дүкенінен LG 42LB582V ZG теледидарын «Хоум Кредит» АҚ» арқылы несиеге 119 990 теңгеге сатып алған. Тауарды несиеге сатып алу туралы құжаттар А. Бердибековтың атына рәсімделген. Теледидарды дүкеннен сатып алушының қолына өткенге дейін ақауы жоқ, тұтынуға толық жарамды күйде болған. Теледидардың өндірушіден берілетін кепілдік талоны сатып алушыға берілгені немесе берілмегенін анықтау мүмкін емес. Себебі тараптардың бұл туралы айтқандарын растайтын ешқандай дәлелдеме жоқ. 
Одан кейін 19.09.2014 жылы теледидарды дүкенге А. Бердибеков қайта әкеліп өткізген. Сол кезде теледидарда механикалық бүліну түрінде ақау болған. Теледидарды менеджер Е. Ким қабылдап алған.

Осыдан кейін А. Бердибеков 30.09.2014 жылғы Президент Р. Исмайловтың атына жазған теледидарды ауыстырып беру туралы арыз жазған Арызды жауапкер сол күні қабылдап алған. 

Одан кейін осы арыздың жауабын білу үшін 04.10.2015 жылы дүкенге Т. Бердибеков барған. Жауапкердің қызметкерлері «Сізде Бердибеков Адилбектің атынан берілген сенімхат жоқ болғандықтан Сізге ешқандай жауап та, теледидарды да бере алмаймыз» деп хаттың жауабын да, теледидарды да бермеген. Одан кейін Т. Бердибеков 20.11.2014 жылы «Оңтүстік» тұтынушылардың құқығын қорғау қоғамдық бірлестігіне С. Кейкиевке құқығын қорғау туралы арыз жазған. С. Кейкиев арызды екі ай ұстап, ешқандай әрекет жасамаған.

Демек жауапкер 16.02.2015 жылға дейін Бердибеков Турманға не теледи-дарды қайтарып бермеген, не оның ақауын жөндемеген, не 30.09.2014 жылғы арызға ресми жауап бермеген.
16.02.2015 жылы Бердибеков Турман Бердибеков Адилбектің атынан сотқа, сот орындаушыға, прокуратураға іс бойынша қатысу үшін сенімхат алып келген. Осы сенімхатта дүкеннен теледидарды алу туралы көрсетілмесе сенімхат незінде жауапкер теледидарды Бердибеков Турманға берген.
«Эврика Сервис» ЖШС мен «Аскон-7» ЖШС» Оңтүстік Қазақстан облысы бойынша өндірушінің «LG» тауар белгісінің кепілдік талоны бойынша жөндейтін авторластырылған сервис орталықтары болып табылады.

Бердибеков Турман теледидарды 16.02.2015 жылы «Аскон-7» ЖШС-нің шеберханасына алып барғанда «өндірушінің кепілдік кепілдік талонын алып келсеңіз де тегін жөнделмейді, себебі механикалық бүлінген» деп теледидарды тегін жөндеуден бас тартқан.
Талапкер мен оның өкілі сот отырысында «16.06.2015 жылы теледидарды авторластырылған сервис орталығы «Эврика Сервис» ЖШС-не кепілдік жөндеуге алып барғанда «дисплей механикалық бүлінген» деп кепілдік қызмет көрсетпеді, ол қорытындымен келісеміз» деп көрсеткен.

ҚР АК-нің 8-бабының 1-бөлігіне сай азаматтар өздерiне берiлген азаматтық құқықтарды, соның iшiнде өздерiн қорғау құқығын өз қалауынша пайдаланады. 4-бөлігіне сай азаматтар мен заңды тұлғалар өздерiне берiлген құқықтарды жүзеге асырған кезде адал, парасатты және әдiл әрекет жасап, заңдардағы талаптарды, қоғамның адамгершiлiк қағидаттарын, ал кәсiпкерлер-бұған қоса iскерлiк әдептiлiк ережелерiн сақтауға тиiс. Бұл мiндеттi шарт арқылы алып тастауға немесе шектеуге болмайды. Азаматтық құқық қатынастарына қатысушылардың адал, парасатты және әдiл әрекет жасауы көзделедi. 

 ҚР АК-нің 428-бабының 3-бөлігіне сай тиiстi сапасы жоқ тауарды сатушы оның дайындаушысы болмайтын жағдайда тауарды алмастыру немесе оның кемшiлiктерiн тегiн жою туралы талаптар сатып алушының таңдауы бойынша сатушыға не дайындаушыға қойылуы мүмкiн.

Осы Заң нормаларына сай талапкер теледидарды алмастыру не оның кемшілігін тегін жою  туралы талапты «Технодом оператор» АҚ-на қоюға құқылы.

  Алайда Бердибеков Адилбек 30.09.2014 жылғы Президент Р. Исмайловтың атына жазған теледидарды ауыстырып беру туралы арызында «теледидар магазинде тексерілді» деп көрсеткен. Сонымен қатар, теледидарды алып, дүкеннен шығып кеткенге дейін оның сапасы туралы тұтынушы жауапкерге кінә қоймаған. 

ҚР АК-нің 430-бабының  5-бөлігіне сай шартта көзделген кепiлдi мерзiм екi жылдан кем болып, сатып алушы тауардың кемшiлiктерiн кепiлдi мерзiм өткеннен кейін, бiрақ тауардың сатып алушыға берiлген күнiнен бастап екi жыл шегiнде тапқан жағдайда, егер сатып алушы тауардың кемшiлiктерi тауар сатып алушыға берiлгенге дейiн немесе сол кезге дейiн пайда болған себептерден туындағанын дәлелдесе, сатушы жауап береді. 
Екі тарап та теледидардың ақауы оны сатып алушыға берiлгенге дейiн пайда болған себептерден туындағаны туралы дәлелдеме ұсынбаған.
Демек «жауапкер тұтынушыға тиiстi сапасы жоқ тауарды сатқан» деп тұжырым жасауға негіз жоқ.

Сондықтан теледидардың құны 119 990 теңге өндіру туралы талап қанағаттандыруға жатпайды. 
ҚР АК-нің 9-бабының 1-бөлігіне сай азаматтық құқықтарды қорғауды сот залалдарды, төленетiн айыпты өндiртiп алу арқылы әдiстермен жүзеге асырады. 

ҚР АК-нің 917-бабының 1-бөлігіне сай азаматтардың мүлiктiк немесе мүлiктiк емес игiлiктерi мен құқықтарына заңсыз iс-әрекеттермен (әрекетсiз-дiкпен) келтiрiлген (мүлiктiк және (немесе) мүлiктiк емес) зиянды, оны келтiрген тұлға толық көлемiнде өтеуге тиiс. 2-бөлігіне сай зиян келтiрушi, егер зиян өзiнiң кiнәсiнен келтiрiлмегендiгiн дәлелдесе, оны өтеуден босатылады. 

«Тұтынушылардың құқықтарын қорғау туралы» ҚР Заңының  (Бұдан әрі-Заң) 30-бабының 6-бөлігіне сай егер Қазақстан Республикасының заңдарында өзгеше белгіленбесе, тұтынушының талаптарын орындау мерзімін өткізіп алғаны үшін осындай бұзушылықтарға жол берген сатушы (дайындаушы) тұтынушыға мерзімі өткізіп алынған әрбір күн үшін тауар құнының бір пайызы мөлшерінде тұрақсыздық айыбын төлейді.

Заңның 31-бабының 1-бөлігіне сай сатушы көрсетілетін қызметтегі кемшілік-тер салдарынан не тауар көрсетілетін қызмет туралы уақтылы берілмеген ақпарат салдарынан тұтынушыға келтірілген зиянды толық көлемде өтеуге міндетті, сондай-ақ талап берілген күннен бастап күнтізбелік он күн ішінде тұтынушыға зиянды өтеу туралы жауап беруге не тұтынушының талаптарын қанағаттандыру үшін тиісті шаралар қолдануға тиіс. Оның кінәсіне және тұтынушының онымен шарттық қатынастарда болғандығына немесе болмағандығына қарамастан, келтірілген зиянды сатушы  өтеуге тиіс.

19.09.20145 жылы дүкенге қайта өткізгеннен кейін күнтізбелік он жұмыс күні ішінде 29.09.2014 жылға дейін жауапкер теледидардың сапасындағы кемшіліктерді жөндеуге, немесе жөндеуден бас тарту туралы уәжді жауап қайтаруға тиіс болған.
Алайда Заңның бұл талабы жауапкер тарапынан орындалмаған.
Жауапкердің «30.09.2014 жылғы Президент Р. Исмайловтың атына жазған Бердибеков Адилбектің арызына жауап хатты және теледидарды «Бердибеков Адилбектің атынан берілген сенімхат жоқ болғандықтан Бердибеков Турманға беруге тиіс емеспіз»; «30.09.2014 жылғы Президент Р. Исмайловтың атына жазған А. Бердибековтың арызында арызданушының мекенжайы көрсетілмегендіктен жауап хатты жолдай алмадық» деген уәждері негізсіз. 

Себебі сот отырысында жауапкердің қызметкерлері Т. Бердибеков А. Бердибековтың әкесі екенін онымен бірге тұратынын білгенін көрсеткен. Т. Бердибеков 04.010.2014 жылдан бастап теледидардың тағдырын білу үшін дүкенге бірнеше рет келген. Сол кезде мекенжайды Бердибеков Турманнан сұрап алуға және несие шартында көрсетілген мекенжайға жауап жолдауға тиіс болған. Жауапкердің тарапынан мұндай әрекеттер жасалмаған. 
Сондықтан сот бұл мән-жайды жауапкердің әрекетсіздігі деп бағалайды.

19.09.2015 жылдан 16.02.2015 жылға дейін не теледидардың ақауын жөндемеген, не теледидардың ақауын жөндемеу себебін көрсетіп, талапкерге жауап қайтармаған әрекетсіздігі арқылы жауапкер Заңның 31-бабының талаптарын бұзған.  

Заңның 35-бабының 5-бөлігіне сай қызмет көрсетуді бастау және аяқтау мерзімдерін бұзғаны үшін орындаушы егер шартта, Қазақстан Республикасының заңдарында өзгеше белгіленбесе, мерзімін өткізіп алудың әрбір күні үшін жұмыс (көрсетілетін қызмет) құнының бір пайызы мөлшерінде тұрақсыздық айыбын төлеуге тиіс.

Сондықтан қызмет көрсету мерзімін бұзғаны үшін айыпақы өндіру туралы талап қанағаттандыруға жатады. 

Теледидардың ақауы тұтынушының кінәсінен болған. Сондықтан жауапкер теледидарды тегін алмастырып беруге, не тегін жөндеп беруге міндетті емес. 
Демек жауапкер тек теледидардың кепілдік жөндеуге жатпайтындығы туралы жауапты талапкерге он күн мерзімде жолдамағаны үшін ғана кінәлі.
Сонымен қатар тұтынушы әуелде 20.11.2014 жылы «Оңтүстік» тұтынушылардың құқығын қорғау жөніндегі қоғамдық бірлестігіне С. Кейкиевке барған. Ол арызды екі ай ұстап, ешқандай әрекет жасамаған.
Осы көрсетілгендерге қарағанда 20.11.2014 жылдан кейінгі мерзімге айыппұл мөлшерінің ұлғайуына «Оңтүстік» тұтынушылардың құқығын қорғау жөніндегі қоғамдық бірлестігі кінәлі болған.
Осы мән-жайларға байланысты айыппұл төлеу мерзімін 29.09.2014 жылдан 20.11.2014 жылға дейінгі мерзімге 52 күн деп белгілеген жөн.

Сондықтан айыппұл үшін 52 күн х 1199,9 теңге =62 395 теңге өндірген жөн.

15 000 теңгеге сертификатты жауапкер өз еркімен сатып алған. Сондықтан ол талапты қанағаттандыруға негіз жоқ. 

Өкілге төлеген соманың 6 240 теңгесі өндіруге жатады. 
ҚР АК-нің 116-бабына сай жауапкерден мемлекет 623 теңге мөлшерінде мемлекеттік баж өндірілуі тиіс.

Көрсетілгендер негізінде және ҚР АІЖК-нің 217-219, 221-баптарын басшылыққа алып, сот

ШЕШІМ  ЕТТІ:

Талап қою ішінара қанағаттандырылсын.

Жауапкер «Технодом оператор» АҚ –нан Бердибеков Турманның пайдасына 62 395 (алпыс екі мың үш жүз тоқсан бес) теңге тұрақсыздық айыбы өндірілсін.

Қатысушы өкілдің көмегіне 6 240 (алты мың екі жүз қырық) теңге өндірілсін.
Жауапкер «Технодом оператор» АҚ –нан мемлекет кірісіне 623 (алты жүз жиырма үш) теңге өндірілсін.

Талап арыздың қалған бөлігін қанағаттандырудан бас тартылсын.
Шешімге оның көшірмесі тапсырылған күннен бастап он бес күн ішінде жазбаша нысанда не электрондық құжат нысанында Шымкент қаласының Абай аудандық соты арқылы Оңтүстік Қазақстан облыстық сотының апелляциялық сот алқасына Қазақстан Республикасының Азаматтық іс жүргізу кодексінің 334, 335-баптарының талаптарын сақтай отырып шағым берілуі және (немесе) наразылық келтірілуі мүмкін.

судья                                                                                   М. Ж. Тиметов

